
 
  

Vísitala neysluverðs stendur í stað í september 
 
Við spáum því að vísitala neysluverðs (VNV) standi í stað í september og gangi spáin eftir mun 
ársverðbólgan hækka í 2,4%. Til lengri tíma litið er nokkur verðbólguþrýstingur í kortunum en á sama tíma 
teljum við að styrking krónunnar og afnám tolla á föt og skó muni halda aftur af verðbólgu til skemmri tíma. 
Helstu liðir sem hækka í september eru föt og skór (+0,29% áhrif á VNV) sökum þess að sumarútsölur 
ganga til baka, en einnig hækkar húsnæði (+0,08% áhrif á VNV) og tómstundir og menning (+0,08% áhrif á 
VNV). Á móti vegur að flugliðurinn lækkar (-0,30% áhrif á VNV) og vegur þar lækkun flugfargjalda til 
útlanda þyngst. Einnig lækkar eldsneytisverð (-0,20% áhrif á VNV) en olíufélögin hafa lækkað verð á 
bensíni umtalsvert undanfarna mánuði vegna lækkunar olíuverðs á heimsmarkaði og styrkingu krónunnar. 
 

 
Heimild: Greiningardeild Arion banka  

 
Uppfærð spá okkar fyrir næstu mánuði lækkar vegna áhrifa sem kunna að koma vegna afnáms tolla á föt 
og skó og styrkingu krónunnar undanfarið. Nú spáum við 0,2% hækkun verðlags í október, 0,1% hækkun í 
nóvember og 0,2% hækkun í desember og mun ársverðbólgan þá standa í 2,9%. 
 
Helstu atriði í septemberspánni: 
 

 Föt og skór hækka. Frekar lítil lækkun var á fötum og skóm í ágúst og gerum við ráð fyrir meiri 
hækkun í september (+0,29% áhrif á VNV). Á næstu mánuðum kann að vera að föt og skór lækki í 
verði áður en tollarnir verða afnumdir en það mun gerast 1. janúar á næsta ári. Við áætlum að verð 
á húsgögnum og heimilisbúnaði breytist lítið sem ekkert. Áhrif á VNV: +0,29%   

 

 Húsnæði. Við spáum að húsnæðisverð um allt land hækki um tæplega 0,4% og að reiknuð 
húsaleiga hafi 0,05% áhrif á VNV til hækkunar. Aðrir liðir eins og greidd húsaleiga og viðhald og 
viðgerðir á húsnæði hafa minni áhrif en samtals spáum við að þeir hafi 0,03% áhrif á VNV til 
hækkunar. Áhrif á VNV: +0,08%   

 

 Tómstundir og menning hækkar. Gert er ráð fyrir að tómstundir og menning hækki líkt og gjarnan 
gerist á haustmánuðum og vegur þar þyngst verðhækkun á ýmiss konar íþróttum og tómstundum.  
Áhrif á VNV: +0,08%   

 

 Ferða- og flutningaliðurinn lækkar. Flugfargjöld til útlanda lækkuðu umtalsvert í september 
samkvæmt okkar mælingu eða um rúm 22% (-0,30% áhrif á VNV). Einnig hafa olíufélögin lækkað 

eldsneytisverð um 4% til 6% undanfarinn mánuð (-0,20% áhrif á VNV) en minni breytingar eru á 
öðrum liðum. Áhrif á VNV: -0,50%   

 

 Aðrir liðir breytast lítið. Aðrir liðir hreyfast minna en þó spáum við að matarkarfan hækki og hafi 
um 0,04% áhrif á VNV til hækkunar. Áhrif á VNV: +0,06%   

 

Styrking krónunnar og afnám tolla á föt og skó bætir verðbólguhorfur til skamms tíma 
 

Þótt verðbólguþrýstingur sé framundan bæði vegna verulegra launahækkana og einnig aukningu 
ráðstöfunartekna vegna lækkunar á tekjuskatti á næsta ári eru aðrir þættir sem vega á móti og draga úr 
aukningu verðbólgu til skemmri tíma. Þar er helst að nefna hraða styrkingu á gengi krónunnar undanfarið 
en gengisvísitalan hefur styrkst um 3,6% frá byrjun júlí. Einnig mun afnám tolla á föt og skó hafa áhrif en í 
kynningu fjárlagafrumvarpsins kom fram að lækkun á fatnaði og skóm gæti orðið um 13%. Vigt undirliðarins 
í vísitölu neysluverðs er 4,46% og miðað við það gætu áhrif á ársverðbólgu orðið á bilinu 0,5% til 0,6% til 
lækkunar. Afnám tolla tekur gildi um áramótin eða á sama tíma og útsölur hefjast og getur því orðið erfitt að 
mæla nákvæmlega hver áhrif af afnámi tollana verða. 
 

 
Heimild: Seðlabanki Íslands 

 
Helstu atriði í bráðabirgðaspánni:  
 

 Október +0,2%. Gert er ráð fyrir að húsnæðisverð, matvara og ferðaliðurinn hækki í mánuðinum og 
að fáir liðir vegi á móti til lækkunar. 

 Nóvember +0,1%. Gert er ráð fyrir hækkun á innlendum neysluvörum og húsnæðisverði en lækkun 
á flugliðnum. 

 Desember +0,2%. Gert er ráð fyrir hækkun á innlendum neysluvörum og húsnæðisverði. 

 

 
 

Heimildir: Hagstofa Íslands, spá Greiningardeildar Arion banka 

